                Врз основа на член 7 од Правилникот за видовите на други шумски производи и начинот на користење и собирање на други шумски производи (“Службен весник на Република Македонија“ бр. 155/2011), и член 27 од Статутот на ЈП Македонски шуми, Управниот одбор на ЈП Македонски Шуми на својата 26-та седница одржана на ден 26.03.2012 година, донесе 
ПРАВИЛНИК ЗА ОПРЕДЕЛУВАЊЕ НА ВИДОТ, КОЛИЧИНАТА, МЕСТОТО, ВРЕМЕТО И НАЧИНОТ НА СОБИРАЊЕ НА ДРУГИТЕ ШУМСКИ ПРОИЗВОДИ ОД РАСТИТЕЛНО ПОТЕКЛО
Годишно планирање на ДШП
Член 1  

Собирањето на други шумски производи (во понатамошниот текст ДШП) во шума и на шумско земјиште може да се врши само ако тоа е предвидено со посебниот план и годишните планови за стопанисување со шуми. 
Врз основа на посебните планови, секоја Подружница на ЈП Македонски шуми го доставува Годишниот план за управување и стопанисување со ДШП најкасно до 1 Декември од тековната за наредната година. 
Содржината на годишниот план за ДШП може да се измени само поради елементарни непогоди и други непредвидени околности (суша, пожари, заштита со аеро прскање или други околности)  и тоа по иста процедура како што е донесен.
Видови за собирање 
Член 2 

Видовите на ДШП кои се дозволени за собирање, како и видовите кои се забранети за собирање се наведени во листите кои се објавуваат секоја година пред почетокот на сезоната на собирање на ДШП. Во листите се содржани сите видови со нивното латинско и традиционално народно име, и тие јавно се објавуваат и се достапни на секој заинтересиран субјект. 

       Заради поразбирлива класификација за собирачите и откупувачите на ДШП, истите се распределуваат во 5 (пет) групи, и тоа :
· група 1  : шумски видови дрвја – кора, иглички, лисја, семе и плодови;  
· група 2 : билки (херба) - ароматични и лековити билки, цветови (кантарион, ајдучка трева, мајчина душичка, мечкино грозје и други билки), други растенија или делови од нив: корења, кора, листови, плодови и семе;

· група 3 :  диви плодови и бобинки (шипинки, костени, јаболки, трнинки, глог, боровинки, смрека и друго);

· група 4  : печурки или габи (сите видови кои се дозволени за откуп);

· група 5  : лишаи и мов (сите видови кои се дозволени за откуп);

Количини за собирање
Член 3 
ЈП Македонски шуми секоја година го одредува вкупниот обем на користење на другите шумски производи, односно собирањето на секој растителен вид поединечно по предходна стручна проценка за природната продуктивност на популацијата и условите за нивна регенерација, а во согласност со годишните планови за користење на други шумски производи. 
За изработка на стручната проценка за секој вид кој се планира за собирање на ниво на еден регион, ЈП Македонски шуми ангажира научна институција од областа која треба да ги одреди рамките на одржливото управување со стопанисувањето со ДШП во годишните планови,  земајќи ги во обзир мерките за заштита на карактеристиките на екосистемот и биогеографските карактеристики на видот или бројноста и густината на популацијата, кои се важни за одржување на поволниот статус на зачуваност на видот.
Вкупниот обем на расположиви количини за собирање на ДШП, како и дозволените количини за собирање по Подружници, се објавува јавно на веб страницата на ЈП Македонски шуми.

Собирачки региони (место)
Член 4
Областа во која се врши собирање преставува Собирачки регион, кој може да опфати шумски површини со кои управуваат повеке Подружници на ЈП Македонски Шуми. Во собирачките региони се лоцираат собирачки подрачја со видовите кои се предмет на комерцијално собирање. 
Секоја Подружница ги обележува собирачките подрачја во границите на своето управување и стопанисување. Ориентационите граници на собирачките подрачја се обележуваат на топографски карти во размер од 1:50.000 и се означуваат со нумерички латински број. 
Во секое собирачко подрачје се наведуваат дозволените видови за собирање со редни броеви и имиња на видовите. 
Во истите карти се означуваат и забранетите области за собирање (депонии, рудници, јаловишта, земјоделски површини кои се прскаат, патишта, канали, фабрики) со изворите на загадување и ризичните места кои треба да се избегнуваат. 
Евиденција на собирачките подрачја
Член 5
Секоја Подружница на ЈП Македонски Шуми води евиденција за количините на собрани растителни видови од означените региони и собирачки подрачја преку контрола на вкупно откупените количини од страна на регистрираните откупни пунктови за ДШП на својат регион. 
Од собраните вкупни количини откупени ДШП за една календарска година за еден регион, се одредува дали собраните и откупени количини од секој вид се во согласност со Годишниот план за управување и стопанисување со други шумски производи на Подружницата.

Календар за собирање
Член 6
ЈП Македонски шуми секоја година пред почетокот на собирачката сезона, го донесува и објавува годишниот “Календар за собирање на други шумски производи“ на секој вид поединечно, притоа водејки сметка за погодноста за регенерација на видот, неговата осетливост кон смалувањето на густината на популацијата, а земајки ги во обзир мислењата од стручните лица и собирачите во регионот. 
Календарот за собирање на ДШП по Подружници може да има разлики во временските периоди, со обзир на климатските и биогеографските карактеристики на регионот.

Во календарот се содржани датумот на почетокот на собирање ДШП по видови, датумот на престанок на собирањето, (почеток и крај на сезоната за собирање), како и кои делови од видовите се дозволени за собирање во одредени периоди (цвет, лист, стебло, корен, плод, семе и друго).

Начин на собирање
Член 7
Собирачите треба да се придржуваат на одредени правила при собирањето и да употребат техники и алати со кои ќе се обезбедат најдобри услови за непречена идна регенерација на видовите кои се собираат, а воедно и најдобар квалитет на ДШП. 
Откупувачите треба да ги запознаат собирачите со ареалот на собирачките подрачја, ризичните места за собирање, видовите на ДШП дозволени за собирање и одобрениот “Календар за собирање на други шумски производи“. 
Начинот на собирање на ДШП треба ги исполни следните правила :

1. Од шумските видови дрвја може да се собираат :

· Кора само од посечени стебла;
· Иглички и лисја само од посечени стебла или гранки при проред на шумски насади;
· Цвет и гранчиња од шумски видови само во  фаза на цветање и вегетација;
· Семе и плодови од шумски видови само по утврдена технолошка зрелост на насадите, а по предходна дозвола од субјектот кој стопанисува со шумите;
2. Од групата билки (херба) според роковите во Календарот за собирање  и потребата за репродукција на билките, може да се собираат :

· Цветови до 70% од вкупниот број на едно растение;
· Лисја до 50% од вкупниот број лисја на едно растение;
· Цели билки (надземен дел) до 80% од вкупниот број билки на еден локалитет;
· Плодови и семе до 70% од вкупниот број плодови на едно растение;
· Корени и луковици до 20% од вкупниот број билки на еден локалитет, во време на хибернација.
3. Од групата диви плодови и бобинки од повекегодишни жбунести дрвни видови (шипинки, костени, јаболки, трнинки, глог, боровинки, смрека и други) собирањето се врши во фаза на потполна зрелост на плодовите и бобинките, притоа внимавајки да се остави најмалку 20% од вкупниот број  плодови на еден жбун или дрво за нивна идна регенерација. 
4. Од групата печурки или габи кои се дозволени за откуп се собираат само дораснати примероци, додека недораснатите и презреани примероци се оставаат неоштетени. Било да се собира со сечење или увртување на печурките, се внимава да не се оштети мицелиумот кој треба да остане во почвата или друга подлога на која расте. На локалитетот каде се собира се оставаат најмалку 20% од печурките за нивна репродукција.
5. Од групата лишаи и мовови се собираат само здрави примероци, притоа внимавајки да не се оштети кората на дрвата каде расте (бука, бор, ела даб). Се остава 20% од примероците на едно стебло за идна репродукција.
Алатите кои се употребуваат при собирање на ДШП се нож, ножици, специјални чешли или гребла, со кои не се оштетуваат стеблата на билките, жбуновите и дрвјата. Забрането е корнење на билки и печурки, косење, кршење на гранки или лупење на кора при собирањето. 

Амбалажата во која се собираат ДШП треба да биде чиста и незагадена, односно да се употребува нови и чисти вреќи, картонски кутии и кошници.  

За собирање на поедини видови, задолжително е непосредно присаство на  стручно лице или контролна служба на субјектот кој управува и стопанисува со ДШП во регионот или собирачкото подрачје.
Обука на собирачи

Член 8

Заради исполнување на меѓународните и националните стандарди за  одржливо користење, собирање и промет на ДШП, субјектот кој управува и стопанисува во регионите на собирање изработува “Прирачник за добра собирача практика“, и други едукативни материјали наменети за собирачите, откупувачите, преработувачите и трговците. 

Обуката за одржливо собирање е задолжителна за секој регистриран собирач и нејзината важност е 3 години, по кој период треба да се обнови. Обуката ја организира ЈП Македонски шуми  и за тоа ги известува собирачите преку Подружниците во регионот.  
Ограничувања на собирањето и откупот
Член 9
ЈП Македонски шуми може да го ограничи или стави под забрана собирањето на некој од видовите ДШП, доколку утврди дека видот кој се собира е загрозен, или според стручната проценка на теренот се заканува истребување на популацијата  на посочениот вид. 
За постапката на ограничување или исклучување од собирањето на видот, Подружницата преку дирекцијата на ЈП Македонски шуми го известува и надлежното министерство и Инспекторатот за шумарство и ловство.
Ограничувањата или забраните за собирање и откуп можат да се донесат и во текот на сезоната на собирање доколку се утврдат неправилности при собирањето и евидентни штети на популацијата од несоодветните начини на собирање (откорнување на цели билки и печурки, кршење гранки, оголување на стебла, копачење, собирање незрели плодови, бобинки и друго). 
За одлуките за ограничувања и забрани за собирање, Подружниците на ЈП Македонски шуми јавно ги известуваат собирачите и откупувачите  на ДШП на својата територија.
Завршни одредби 
Член 10
Сите дополнителни обрасци и документи кои произлегуваат од овој правилник се негов составен дел и истите јавно ке бидат објавени  на службената веб-страна на ЈП Македонски шуми. 

Член 11 

Измени и дополнувања на овој правилник се вршат на начин и во постапка како за негово донесување.
Член 12 

Правилникот стапува во сила со денот на неговото донесување.

